Pahayag ukol sa International Day for the Elimination of
Violence against Women
Nobyembre 25, 2021

Ngayon, Nobyembre 25, 2021, ipinagdiriwang natin ang Day for the Elimination of
Violence against Women (Internasyonal na Araw para sa Pag-aalis ng Karahasan
Laban sa Kababaihan) at hinahangad nating sana'y isagawa ang lahat ng pagkilos
at kaganapan may kinalaman sa petsang ito hindi lang ngayon kundi sa lahat ng
araw sa buong taon. Dapat na araw-araw na pagsisikap ang paglaban para sa isang
buhay na malaya mula sa karahasan.

Gayunpaman, sa isang daigdig na higit pang nagiging mabilis at madaling magbago,
may ilang istruktura na tumatangging magbago, katulad ng mga hangarin na
nag-uudyok sa lahat ng uri, anyo at sitwasyon ng mga karahasan ng kalalakihan.
Nagbabago ang ilan sa mga anyong ito ng karahasan, ang ilan ay nagsisimula pa
lang at ang ilan naman ay dati nang kilala, katulad ng nangyari simula sa Ley
17/2020, na may petsang Disyembre 22, na nagbago at nagpalawig sa Ley 5/2008,
na may petsang Abril 24, tungkol sa karapatan ng mga babae na mawakasan ang
karahasan ng kalalakihan.

Idinagdag sa pagbabago sa batas na ito ang pagkilala sa mga bagong anyo ng
karahasan, gaya ng:

— Karahasan laban sa mga buntis at ang paglabag sa karapatang sekswal at
reproduktibo, na tinutukoy bilang karahasan na isinasagawa sa layuning pigilan o
gawing mahirap ang pagkuha ng tunay na impormasyon, na kailangan para
makagawa ng sariling pagpapasya at sa paraang may wastong kaalaman. Puwede
nitong maapektuhan ang iba't ibang kalagayan ng kalusugang pisikal at mental, pati
na ang kalusugang sekswal at reproduktibo, at puwede nitong pigilan o gawing
mahirap para sa mga babae na magpasya tungkol sa kanilang mga kagawian at
kagustuhang sekswal, at tungkol sa kanilang pagpapasya may kinalaman sa
panganganak at mga pamamaraan kung paano isasagawa ang mga ito.

— Karahasan sa ikalawang antas, na kasama sa karahasang pisikal o sikolohikal,
ang mga paghihiganti, pagpapahiya, at pag-uusig laban sa mga taong tumutulong
sa mga biktima ng karahasan ng kalalakihan. Kabilang dito ang mga gawaing
pumipigil sa pag-iwas, pagtukoy, pagtutuon ng pansin at pagliligtas sa mga
kababaihang nakakaranas ng karahasan ng kalalakihan.

— Karahasang “vicaria,” na binibigyang kahulugan bilang anumang uri ng
karahasan laban sa mga anak sa layuning magdulot ng sikolohikal na pinsala sa
ina, sa paraang, bukod pa sa direktang karahasan na natatanggap ng mga anak sa



konteksto ng karahasan ng kalalakihan, may tunguhing pinsalain ang ina, at sa
gayon ay itinuturing na isang pagbabanta laban sa pagiging ina at sa pagiging bata.

— Karahasang digital, na binubuo ng mga gawain ng karahasan ng kalalakihan at
pagkapoot at paghamak sa kababaihan (misogyny) online na isinagawa,
pinasimulan, pinalawak o pinalala, bilang bahagi o sa kabuuan, sa pamamagitan ng
paggamit ng mga teknolohiya ng impormasyon at ng komunikasyon, mga plataporma
ng mga social network, mga web o forum, email at sistema ng instant messaging at
iba pang katulad na paraang nakakaapekto sa dignidad at karapatan ng mga
kababaihan. Ang mga gawaing ito ay nagdudulot ng mga pinsalang sikolohikal pati
na pisikal; nagtataguyod ng mga sexist na pag-stereotype; pumipinsala sa dignidad
at reputasyon; banta laban sa privacy at kalayaan ng mga kababaihan na kumilos;
nagdudulot sa kanila ng mga pang-ekonomiyang kawalan, at humahadlang sa
kanilang pakikibahagi sa politika at sa kanilang kalayaan sa pagpapahayag.

Ang digital na karahasan ng kalalakihan ay isang uri ng karahasan ng kalalakihan at
isang bagong sitwasyon. Sa kasamaang-palad, nangangailangan ito ng agarang
pagkilos, dahil sa lahat ng anyo nito ay marami ang napapalampas at hindi
napaparusahan. Ayon sa iba't ibang pag-aaral, gaya ng inilimbag ng babasahing
Pikara Magazine noong 2018 o ng Amnistia Internacional noong 2017, 76% ng mga
kababaihan ang nagbago ng kanilang paggawi dahil sa takot na makaranas ng
cyberbullying at 26% ang nagpasyang balewalain ang sitwasyong ito malamang na
dahil sa hindi nagbibigay ang sistema ng mga epektibong solusyon na
gumagarantiya sa proteksyon at seguridad na kailangan ng mga kababaihang
nakakaranas ng ganitong uri ng karahasan.

Gayunpaman, hindi natin dapat kalimutang ang mga social network ay isa ring
instrumento sa pagsuporta sa isa’t isa at ng kapatiran ng mga babae, at na puwede
itong paraan para sa pagkondena at paglalantad ng maraming uri ng karahasan ng
kalalakihan. Para makamit ito, dapat itaguyod sa mga social network ang mga
pananaw na feminista, nang sa gayon, maging instrumento ito ng pagmumulat ng
kamalayan at sama-samang pamumuhay sa loob ng sistemang patriarka.

Kinikilala rin ng nabanggit na pagbabago sa Ley ang maraming sitwasyong
nagdudulot ng karahasan ng kalalakihan:

— Karahasan sa kalagayan ng buhay pulitika at pampublikong kapaligiran ng
mga kababaihan. Sa kasong ito, nangyayari ang karahasan ng kalalakihan sa mga
kalagayan ng buhay publiko at pulitika, gaya ng mga pampulitikong institusyon at
pamunuang pampubliko, pampulitikong partido, pamamaraan ng komunikasyon o
social network.

— Karahasan sa kalagayang institusyonal, na binubuo ng mga pagkilos at
kawalan ng pagkilos ng mga may-kapangyarihan, kawani ng publiko at mga ahente

2/4



ng anumang pampublikong organisasyon o institusyon na layuning antalain,
hadlangan o pigilan ang access sa mga pampublikong patakaran at ang
pagsasakatuparan ng mga karapatang kinikilala mismo ng batas (Ley) na ito para
tiyakin ang isang buhay na malaya mula sa karahasan ng kalalakihan, ayon sa mga
di-umano’y kabilang sa naaangkop na sektoryal na pagsasabatas. Kaya, ibinibigay
namin ang isa pang legal na instrumento para magamit laban sa uring ito ng
karahasan.

Bilang panghuli, gusto naming idiin ang epekto at galit na nadarama natin dahil sa
mga sekswal na karahasan, mga kalagayang talagang sumindak sa amin. Mula rito,
ngayon, Nobyembre 25, gusto naming pagtibayin ang lahat ng aming suporta at
empatiya sa mga naging biktima at sa mga nasa paligid nila. Hindi natin dapat
patuloy na hayaang mamuhay sa takot ang mga kababaihan, na may kalayaang
sinisiil ng pagbabanta ng mga sekswal na pag-atakeng dapat ay hindi na umiiral sa
isang lipunang demokratiko at malaya. Ang mga karahasang sekswal ay pagbabanta
laban sa simulain ng kalayaan ng isang tao. Sa diwang ito, inilalaan ng Ley 17/2020
sa unang pagkakataon ang isang pagpapakahulugan ng konsepto ng sekswal na
pagsang-ayon, na nangangahulugang isang hayagang malayang pagpapasya, na
palatandaan ng kalayaang sekswal at sa personal na dignidad, na nagbibigay-daan
sa pagsasagawa ng mga sekswal na gawain at pinaninindigan ito. Ang benepisyo ng
pagsang-ayong ito ay dapat isagawa nang malaya at dapat na manatiling gayon sa
buong panahon ng sekswal na gawi. Walang pagsang-ayon kung gagawa ang
nambibiktima ng mga sitwasyon o kung sinasamantala niya ang isang kalagayang
direkta o hindi direktang nagtatakda ng gawing sekswal na hindi nagsasaalang-alang
sa malayang pagpapasya ng babae.

Sa kabila ng pag-usad sa pagtukoy at paglalarawan ng lahat ng karahasan ng mga
kalalakihan, malayo pa ang tatahakin para ipamulat sa lipunan ang tungkol sa mga
karahasang iyon, dahil, kasama sa maraming posibleng pagtugon, ang hindi
pagtanggap at ang pagiging depensibo pa rin ang pinakakaraniwang pagtugon ng
mga kalalakihan. Gayunpaman, gusto naming idiin ngayon ang lahat ng pagkilos,
mga pang-indibidwal at pangkomunidad, na mga pangunahing basehan para
lubusang alisin ang mga karahasan ng mga kalalakihan. Mga pagkilos na binubuo ng
isang pinagmumulan ng suporta at katatagan para sa mga naging biktima, na
nagpapakita ng kompromiso, implikasyon, katapangan at etika, at na kasama nila
mula pa sa pagsasagawa ng sariling pagpapasya at nagpapadama sa mga naging
biktima na hindi sila nag-iisa, bago ang, sa panahon ng at pagkatapos ng anumang
sitwasyon ng karahasan ng mga kalalakihan.

Kinakailangan, kung gayon, na buuin at pagsama-samahin ang mga kinakailangang
pagkilos laban sa lahat ng uring ito ng mga karahasan ng mga kalalakihang dati nang
umiiral, na kinilala at pinoprotektahan na ngayon ng Ley 17/2020, at nagbibigay sa
atin ng mga instrumentong mabisang panlaban sa lahat ng mga karahasang iyon;
gaya, halimbawa, ng bagong protocol ng pagharap ng Catalufia sa mga karahasan

ng kalalakihan, na magpapatibay sa mga balangkas ng pagkilos, mula man sa mga
lupon sa lokal pati na mula sa Comisién Nacional.

Sa harap ng mga karahasang ito ng kalalakihan mayroon tayong malaking hamon:
ang kumilos sa paraang may kaayusan at maingat at nang may suporta ng lahat ng
mamamayan at teritoryo. Ang makapamuhay ang mga kababaihan nang malaya at
nang may dignidad, saan mang lugar at sitwasyon, ito dapat ang pangunahing
tunguhin ng lahat ng lipunang demokratiko at ng mga institusyon nito.

Nasa kamay ng lahat ng tao na bumubuo sa lipunang ito ang karangalang na
wakasan ang patriarchy at ang ideolohiya nitong nakasentro sa mga kalalakihan.
Hindi natin dapat kalimutang napakahalagang itaguyod at iugnay ang damdamin ng
pagkakaroon ng responsibilidad sa mga kalalakihan para ilantad, sa paraang
indibidwal at sa pangkalahatan, ang sariling mga paggawi at kaugaliang machista at
ng ibang katulad nila, at ang iwasan ang mga ito. Dapat suwayin ang mga kautusang
kaugnay ng pagkalalaki na lubhang tradisyonal at dominante na madalas na
itinataguyod sa mga network at digital na espasyo, at sa lahat ng sitwasyon sa
lipunan. Kailangan nating gumawa ng mga bagong halimbawa sa pagtatatag ng
libo-libong pagkalalaking responsable, malaya, nagtataguyod ng
pagkakapantay-pantay, pagkakaiba-iba, hindi nagtatangi at mapagkalinga.

Sa pagpapatibay ng mga alyansa at pagkakaunawaan, sa ganitong paraan lang natin
mabubuo ang isang nagkakaisang komunidad at isang koneksyon ng mga
mapagkukunan na pagmumulan ng kalusugan at kalidad ng buhay para sa lahat ng
kababaihan at sa lahat ng inapi ng lipunang ito. Kailangan nating palawigin ang
kultura ng pagmamalasakit at pangangalaga, kailangan natin ng ugnayang
matiwasay, magalang at maibigin sa lahat ng aspeto ng ating buhay. Gaya ng sinabi
ni bell hooks, “ituring ang pag-ibig na isang aksyon, higit pa sa pagiging isang
damdamin, para tanggapin ang responsibilidad na umibig,” umibig nang may
kalayaan, pagkakapantay-pantay at respeto.

Itaguyod natin ang isang buhay na malaya sa mga karahasan ng mga kalalakihan!

